KHUTBAH JUMAAT

“KEFARDUAN IBADAH HAJI DAN KEUTAMAAN IBADAH

KORBAN”
(22 Mei 2026M/ 5 Zulhijjah 1447H)

Kaum muslimin yang dirahmati Allah,

Marilah kita bersama-sama meningkatkan ketakwaan kepada Allah
Subhanahu wata'ala dengan sebenar-benar takwa. Sesungguhnya
takwa menjadi benteng utama dalam kehidupan kita, takwa
berupaya mengawal hati, akal, dan perbuatan agar sentiasa berada
di landasan yang diredai Allah subhanahu wata'ala. Pada hari yang
mulia ini, khatib mengajak para jemaah menghayati khutbah yang

bertajuk “Kefarduan Ibadah Haji dan Keutamaan Ibadah Korban’.

Kaum muslimin yang dirahmati Allah,

Ibadah haji adalah satu kewajiban yang telah ditentukan oleh Allah
subhanahu wata’ala ke atas setiap individu muslim sama ada lelaki
atau perempuan yang berkemampuan, sama seperti kewajiban
mengerjakan rukun Islam yang lain seperti solat, puasa dan zakat.

Apa yang membezakannya dengan rukun Islam yang lain ialah

kewajipannya sekali sahaja seumur hidup. Firman Allah subhanahu

wata’ala dalam surah Ali Imran, ayat 97

Maksudnya : Di situ terdapat tanda-tanda yang jelas (yang

menunjukkan kemuliaannya) seperti Makam Ibrahim. Dan sesiapa
yang memasukinya (Baitullah), dia akan berasa aman. Dan Allah
mewajibkan manusia mengerjakan haji dengan mengunjungi
Baitullah, iaitu (bagi) orang yang mampu sampai kepadanya. Dan
sesiapa yang kufur (ingkar akan kewajipan ibadat haji itu), maka
sesungguhnya Allah Maha Kaya (tidak berhajat sesuatu pun)

daripada seluruh makhluk.

Tuntutan wajib bagi menunaikan ibadat haji ke atas setiap umat
Islam juga telah ditegaskan oleh Rasulullah sallallahu alaihi

wasallam dalam sebuah hadis sahih yang bermaksud :

"Bahawasanya al-Aqra’ bin Habis pernah bertanya, “Wahai
Rasulullah (sallallahu alaihi wasallam), Adakah menunaikan ibadah
haji itu wajib pada setiap tahun atau hanya sekali. Rasulullah
sallallahu ’alaihi wasallam bersabda, "Ya, yang wajib hanyalah
sekali. Sesiapa yang mahu menambahkannya maka haji tambahan

itu menjadi tatawwu’ (sunat)”.
(Hadis riwayat Imam Abu Daud dan an-Nasa'ie)

Berdasarkan kepada ayat al-Quran dan hadis yang telah dibacakan
tadi, jelaslah kepada kita akan kewajiban ibadah haji itu. Oleh sebab
itu, bagi sesiapa yang sudah memiliki kemampuan yang ditetapkan
oleh syarak, perbelanjaan yang cukup untuk diri dan orang yang
berada di bawah tanggungannya yang ditinggalkan, kenderaan
untuk pergi serta memenuhi syarat yang lain, maka hendaklah
berusaha untuk menunaikannya tanpa menangguh-nangguhkannya.
Sebabnya, kita tidak tahu bilakah ajal akan tiba, agar kita selamat
daripada kemurkaan Allah subhanahu wata’ala kerana sengaja
melengah-lengahkan  pelaksanaannya  setelah  mempunyai

kemampuan.

Kaum muslimin yang dirahmati Allah,

Walaupun demikian, bagi mereka yang belum berkesempatan
mengerjakan haji tetapi mempunyai harta dan rezeki yang
mencukupi, dianjurkan agar melakukan ibadah korban. Galakan
untuk melakukan ibadah korban ini termaktub melalui firman Allah
Subhanahu wata’ala dalam surah al-Hajj, ayat 34:

Maksudnya : Dan bagi setiap umat, Kami syariatkan penyembelihan
korban (atau lain-lainnya) supaya mereka menyebut nama Allah
terhadap binatang ternak yang telah direzekikan Allah kepada

mereka. Maka, Tuhanmu ialah Tuhan Yang Maha Esa, kerana itu



berserah dirilah kamu kepada-Nya. Dan berilah khabar gembira

(wahai Muhammad) kepada orang yang tunduk patuh kepada Allah.

Dalam sebuah hadis yang diriwayat daripada Abdullah bin Aun,

Rasulullah sallallahu alaihi wasallam bersabda:

Bermaksud : Wahai manusia, sesungguhnya atas setiap ahli rumah

pada tiap tahun disunatkan berkorban.
(Hadis riwayat Imam Abu Daud)

Sesungguhnya, apabila sesuatu perintah daripada Allah subhanahu
wata’ala dan rasul-Nya, yang merupakan perintah wajib, sunat
ataupun haram, semuanya mempunyai hikmah dan faedah. Begitu
juga dengan ibadah korban. Antara hikmah ibadah korban seperti
yang disebut dalam hadis yang diriwayatkan daripada Abi Said al-
Khudri radiallahu anhu, bahawa Rasulullah sallallahu alaihi wasallam

pernah bersabda kepada Fatimah radiallahu anha yang bermaksud:

"Bangunlah, saksikanlah korbanmu itu. Sesungguhnya, titisan
pertama darahnya yang gugur itu diampuni bagimu dosamu yang

telah lalu’.

(Hadis riwayat Imam al-Baihaqi)

Kaum muslimin yang dirahmati Allah,

Marilah kita bersama-sama melakukan ibadah korban. Sebabnya,
setiap wang dan harta yang Allah subhanahu wata’ala amanahkan
kepada kita akan ditinggalkan di dunia sebaik sahaja tiba masa

kematian menjemput kita dan yang kekal di akhirat hanyalah yang
telah kita gunakan untuk berinfaq di jalan Allah termasuklah ibadah
korban. Oleh itu, perbanyakkanlah pelaburan akhirat dengan
melaksanakan ibadah korban dan amal ibadah yang lain agar kita
termasuk dalam kalangan orang yang salih dan diredai Allah

subhanahu wata’ala.

Akhirnya, marilah kita bersama-sama menghayati firman Allah

Subhanahu wata’ala dalam surah al-Baqarah, ayat 197:

Maksudnya : (Masa untuk mengerjakan ibadat) Haji itu ialah
beberapa bulan yang termaklum. Oleh yang demikian sesiapa yang
telah mewajibkan dirinya (dengan niat mengerjakan) ibadat Haji itu,
maka tidak boleh mencampuri isteri, dan tidak boleh membuat
maksiat, dan tidak boleh bertengkar, dalam masa mengerjakan
ibadat Haji. Dan apa jua kebaikan yang kamu kerjakan adalah
diketahui oleh Allah; dan hendaklah kamu membawa bekal dengan
cukupnya kerana sesungguhnya sebaik-baik bekal itu ialah
memelihara diri (dari keaiban meminta sedekah); dan bertaqwalah
kepadaKu wahai orang-orang yang berakal (yang dapat memikir dan

memahaminya).

KHUTBAH JUMAAT KEDUA

Kaum muslimin yang dirahmati Allah,

Teruslah istigamah menghidupkan masjid dan surau dengan solat
fardu berjemaah dan majlis-majlis ilmu. Bimbinglah ahli keluarga kita

agar tetap menjaga solat lima waktu.

Perkukuhkanlah perpaduan dengan sikap saling menghormati dan
bekerjasama sesama masyarakat. Pastikan rezeki yang kita perolehi
adalah halal lagi baik, agar hidup kita mendapat berkat. Daripada
Abu Hurairah radiallahu anhu bahawa Rasulullah sallallahu alaihi

wasallam telah bersabda:

Maksudnya: Wahai manusia! Sesungguhnya Allah itu Maha Baik,

dan Dia tidak menerima melainkan yang baik ...

(Hadis riwayat Imam Muslim)

Hindarkanlah diri dan keluarga kita daripada segala perkara yang
boleh memudaratkan seperti penyalahgunaan dadah, bahan inhalan

dan ketum, perjudian serta segala bentuk maksiat. Semua ini hanya



membawa kepada kehancuran hidup dan meruntuhkan masa depan

kita dan umat.

Pada hari yang mulia ini juga, perbanyakkanlah selawat ke atas Nabi
Muhammad sallallahu alaihi wasallam seperti yang diperintahkan

oleh Allah subhanahu wata'ala dalam Surah al-Ahzab, ayat 56:

Maksudnya: Sesungguhnya Allah dan malaikat-Nya berselawat
(memberi segala penghormatan dan kebaikan) kepada Nabi
(Muhammad sallallahu alaihi wasallam); wahai orang yang beriman,
berselawatlah kamu kepadanya serta ucapkanlah salam sejahtera

dengan penghormatan yang sepenuhnya.

Ya Allah, Ya Rahman, Ya Rahim, bantulah saudara-saudara kami
yang memerlukan bantuan di mana sahaja mereka berada,
khususnya di bumi Gaza dan Asia Barat. Kurniakanlah mereka
perlindungan, keamanan, dan kemenangan dengan rahmat-Mu,

wahai Tuhan Yang Maha Pengasih.

Ya Allah, Ya Ghaffaar, ampunilah segala dosa-dosa kami, ibu bapa
kami, keluarga dan guru-guru kami. Limpahkanlah kepada kami

kesejahteraan dan kebahagiaan di dunia dan di akhirat.

Ya Allah, Kurniakanlah kecemerlangan pendidikan kepada anak-
anak kami dalam apa sahaja bidang yang mereka ceburi.
Tambahkanlah ilmu dan kemahiran yang bermanfaat kepada
mereka, suburkanlah peribadi mereka dengan akhlak yang mulia dan
terpuji. Jadikanlah anak-anak kami pemimpin dalam kalangan orang

yang bertakwa.

Ya Allah, Ya Hadi, Ya Hakim, berikanlah taufiq dan hidayat-Mu
kepada kami semua dan juga kepada pemimpin-pemimpin Negara
kami, khasnya kepada Seri Paduka Baginda Yang di-Pertuan Agong
Malaysia, dan juga pemimpin-pemimpin negeri kami, khususnya

Tuan Yang Terutama Yang di-Pertua Negeri Sarawak.

Ya Allah, Ya Hafiz, Jadikanlah kami umat yang berintegriti, bersatu-
padu, dan umat yang terbilang dalam semua bidang yang kami
ceburi demi mendukung negara yang maju dan makmur serta
mendapat perlindungan-Mu, ya Allah. Kekalkanlah kesatuan kami
dalam akidah, ibadah dan akhlak atas pegangan Ahli Sunnah Wal

Jama'ah. Limpahkanlah nikmat keselamatan, kesihatan, dan
ketenangan, serta lindungilah kami daripada segala musibah, wabak

dan bala yang tidak diingini.

